Ecclesiastes Introduksyon

Wala, walang kahulugan

1   • 1 Mga salita ng Guro, anak ni David at hari ng Jerusalem:

2 Walang katuturan ang lahat – sabi ng Guro – wala, walang katuturan!

3 Ano ang pakinabang ng tao sa lahat ng gawang pinaghirapan niya sa ilalim ng araw?

4 Nagsisialis at nagsisirating ang mga salinlahi, pero nananatili ang lupa mag​pa​kailanman. 5 Sumisikat ang araw, lumu​lu​bog at nagmamadali patungo sa dakong muli niyang sisi​katan. 6 Umi​ihip patimog, bumabaling pahilaga, paikut-ikot lamang ang hangin, at muling umi​ihip pagkaraan ng mga pag​pa​paikut-ikot.

7 Patungo sa dagat ang lahat ng ilog, ngunit di napupuno ang dagat. Sa lugar na pinagmulan nagbabalik ang mga ilog.

8 Nakasasawa ang lahat ng salita, at nag​wawakas ang pananalita; ngunit ka​ilanma’y di nasiyahan ang mata sa na​kita nito o ang tainga sa narinig nito.

9 Mangyayari uli ang nangyari noong una; gagawin uli ang ginawa na noon – walang bago sa ilalim ng araw.

10 Sasabihin nila sa iyo: “Tingnan mo’t bago ito!” kahit na iyon ay mga dantaon na rin.

11 Hindi na nagugunita pa ang mga nauna, at ang mga darating ay hindi rin magugunita pa ng susunod sa kanila.

Wala ring katuturan kahiman ang karunungan

12 Ako, ang Guro, ay naging hari ng Israel sa Jerusalem. 13 Ibinuhos ko ang sa​​rili sa pag-aaral at masusing pagsu​suri sa lahat ng nagaganap sa silong ng langit.

14 Mabigat ang gawaing bigay ng Diyos sa mga anak ng tao! Minasdan ko ang lahat ng nagaganap sa ilalim ng araw, ngu​nit walang katuturan ang lahat, lahat ay paghahabol sa hangin. 15 Hindi na mai​tutuwid ang baluktot; ni mapapalitan ang lahat ng kulang.

16 Sinabi ko sa sarili: “Napalago ko at napalaganap ang karunungan, higit sa sinu​mang naunang naghari sa Jeru​salem at lubos kong naranasan ang karu​nungan at kaalaman. 17 Iniukol ko ang aking puso sa paghahambing ng karu​nungan sa ka​hangalan at kalo​kohan, at nalaman kong paghahabol din ito sa hangin.

18 Sapagkat habang nagiging mas ma​ru​nong ka, lalo namang dumarami ang iyong mga lumbay, at habang mas ma​rami kang natututuhan, lalo kang nahihi​rapan.

Mga walang-saysay na kasiyahan

2    • 1 Sinabi ko sa aking sarili: “Susubukan kong magpakasaya, titikman ang kaligayahan!” Ngunit na​tuklasan ko na wala rin itong saysay. 2 Kahangalan ang tu​mawa! Tungkol naman sa kasi​yahan, ano ang silbi nito? 3 Inisip kong bigyang-lugod ang aking katawan sa pa​mamagitan ng alak ha​bang naghahanap naman ng karu​nu​ngan ang aking puso. Kaya ipi​naubaya ko ang sarili sa kalo​kohan para malaman kung ano ang ma​buting gawin ng tao sa ilalim ng araw sa buong buhay niya.

4 Gumawa ako ng mga dakilang bagay: nagtayo ng mga bahay at nag​tanim ng mga ubas. 5 Nagtayo ako ng mga hala​manan at mga hardin, at nag​tanim ng lahat ng uri ng namumu​ngang punung​kahoy. 6 Nagtayo ako ng mga ipunan ng tubig para diligin ang aking taniman. 7 Bu​mili ako ng mga alipin bukod pa sa mga aliping ipina​nganak sa aking samba​hayan. May ma​lalaki akong tupahan at bakahan kaysa si​nu​mang nauna sa akin sa Jerusalem. 8 Nag​​karoon ako ng mga pilak at ginto – na yaman ng mga hari at mga bansa. May mga mang-aawit ako at koro, pati na ang pinakanakalulugod sa mga lalaki.

9 Naging dakila ako, higit pa sa lahat ng nauna sa akin sa Jerusalem, nang hindi nawawala ang karunungan sa akin. 10 Hindi ko ipinagkait sa aking sarili ang lahat ng ninanasa ng aking mga mata, ni ipinagkait sa aking puso ang anu​mang kasiyahan. Nasiyahan ako sa lahat kong ginawa, at ito na ang aking gantimpala.

11 Ngunit inisip-isip ko ang lahat kong nakamit sa aking mga ginawa at ang la​hat ng pagod na kalakip nito, at nalaman kong wala palang katuturan ang lahat at paghahabol lamang sa hangin. Walang ma​​papalang anuman sa ilalim ng araw.

12 Ipinasya kong ihambing ang karu​nungan sa kalokohan at kabaliwan, at na​isip ko: “Ano kaya ang gagawin ng haha​lili sa akin bilang hari?” (Alam na​tin ang kanyang ginawa!)

13 Naunawaan kong mas kapaki-pa​​kinabang ang karunungan kaysa kalo​kohan, gaya ng mas mabuti ang liwa​nag kaysa dilim ayon sa kasa​bihang: 14 May mga mata sa kanyang ulo ang maru​nong, samantalang nag​la​​​lakad naman sa dilim ang hangal.

Ngunit naintindihan ko ring pareho la​mang pala ang kapalaran ng dalawa. 15 Kaya naisip ko: “Kung ang sinapit ng hangal ang siya ko ring magiging kapa​​laran, para saan pa ang aking karu​​nu​ngan?” At naisip kong pati ito ay wala ring katuturan. 16 Wala ring magugunita sa marunong gaya ng sa hangal: kapwa sila malilimot sa mga araw na darating. Bakit pareho ang kamatayan ng maru​nong at ng hangal?

17 Kaya kinamuhian ko ang buhay sa pagkakita kong mali ang lahat ng naga​ga​nap sa ilalim ng araw: lahat ay wa​lang katuturan at pawang pagha​habol sa hangin. 18 Kinamuhian ko ang lahat ng pinaghirapan ko sa ilalim ng araw, na iiwan ko sa aking kahalili. 19 Sino ang nakaaalam kung magiging hangal siya o marunong? Gayunma’y magiging pa​ngi​noon siya ng lahat kong naisakatu​paran sa sarili kong pagsisikap at karu​nungan: 20 ito man ay wala ring katuturan.

At nagsimula akong panghinaan ng loob sa lahat kong pinaghirapan sa ilalim ng araw. 21 Sapagkat narito ang isang lalaking nagtrabaho nang buong karu​nungan, kaalaman at kahusayan, at iiwan lamang niya ang lahat sa isang wala namang ginawa para rito. Wala itong ka​tuturan at isang malaking kasa​wian. 22 Ka​yat ano ang pakinabang ng tao sa la​hat niyang gawain at dibdibang pagha​hanap sa ilalim ng araw? 23 Lahat ng araw niya’y kalung​kutan ang dulot, lahat ng gawa niya’y kapighatian ang hatid. At ni hindi man lamang makapag​pahinga nang pana​tag sa gabi: ito man ay wala ring ka​tu​turan.

24 Wala nang mas bubuti pa para sa tao kundi ang kumain at uminom at mag​karoong-kasiyahan sa kanyang tra​​baho. Nauunawaan kong galing din ito sa ka​may ng Diyos. 25 Pagkat sino ang maka​kakain o masisiyahan kung wala siya?

26 Binibigyan niya ng karunungan, ka​alaman at kagalakan ang nakalu​lugod sa kanya. Ngunit ibinibigay na​man niya sa makasalanan ang gawaing mag-ipon ng ibibigay sa nakalu​lugod sa Diyos: ito man ay wala ring katuturan at paghahabol lamang sa hangin.

May panahon ang lahat

3    • 1 May panahon para sa lahat, at may panahon para sa bawat pang​yayari sa ilalim ng langit:

2 Panahon sa panganganak, pana​hon sa pagkamatay; panahon sa pag​ta​ta​nim, panahon sa pagbunot.

3 Panahon sa pagpatay, panahon sa pag​papagaling; panahon sa paggiba, pa​nahon sa pagtatayo.

4 Panahon sa pag-iyak, panahon sa ​pag​​tawa; panahon sa pagluluksa, pana​hon sa pagsasayaw.

5 Panahon sa paghahagis ng bato, pa​nahon sa pagtitipon ng mga bato; pana​hon sa pagyakap, panahon sa pag​pipigil na yumakap.

6 Panahon sa paghahanap, panahon sa pagkawala; panahon sa pagtatabi, pana​hon sa pagtatapon.

7 Panahon sa pagpunit, panahon sa pa​nanahi; panahon sa pananahimik, pa​na​hon sa pagsasalita.

8 Panahon sa pag-ibig, panahon sa pag​​kamuhi; panahon sa digmaan, pa​na​hon sa kapayapaan.

9 Ano ang pakinabang ng tao sa lahat niyang pagpapakahirap?

10 Sa wakas, isinaalang-alang ko ang gawaing bigay ng Diyos sa mga anak ng tao. 11 Bawat isa’y ginawa niya ayon sa panahon nito, ngunit inilagay din niya ang kawalang-hanggan sa kani​lang mga puso bagamat hindi mau​unawaan ng tao ang gawa ng Diyos mula sa simula hanggang sa wakas.

12 Alam kong wala nang bubuti pa para sa kanya kundi ang maghanap ng kasi​yahan at kagalingan habang siya’y nabu​bu​hay. 13 Ang kumain, uminom at magka​roong-kasiyahan sa kanyang ga​wain ay regalo ng Diyos.

14 Alam kong nananatili magpa​kai​lanman ang lahat na ginagawa ng Diyos; walang maidadagdag dito, wala ring mababawas. At itinadhana ng Diyos na magkaroong-pitagan ang tao sa kanya.

15 Nangyayari pa ang nangyari na; nangyari na ang mangyayari pa; ibinabalik ng Diyos ang lumipas na. 16 Na​kita ko rin sa ilalim ng araw ang kasamaan sa halip ng katarungan, ang masama sa lugar ng matuwid. 17 At sinabi ko sa sarili: “Hahatulan ng Diyos ang matu​wid at ang masama pagkat may pana​hon para sa bawat bagay at may hatol para sa bawat gawa.”

• 18 Ngunit naisip ko rin tungkol sa mga tao: “Gusto silang subukin ng Diyos at ipakita sa kanilang hayop din sila.”

19 Sapagkat iisa ang kahihinatnan ng tao at ng hayop: kamatayan para sa ba​wat isa. Pareho ang kanilang espi​ritu; hindi nakahihigit ang tao sa hayop; pag​kat lumilipas nga ang lahat gaya ng ha​ngin. Ito rin ay walang katu​turan. 20 Kapwa sila papunta sa isang lugar, kapwa galing sa alabok at sa alabok ba​balik.

21 Sino ang nakaaalam kung puma​pailanlang pataas ang espiritu ng tao at bumababang pa-lupa ang espiritu ng hayop? 22 Kaya naunawaan kong ang pinakamabuti para sa tao ay ang maging maligaya sa kanyang trabaho pagkat iyon ang kanyang kapalaran. Pagkat sino ang makapagpapakita sa kanya ng mang​ya​yari sa kabila?

4    1 Pinag-isipan ko rin ang maraming pang-aapi sa ilalim ng araw: ang luha ng mga sinisikil na walang sinumang umaaliw, ang karahasan ng mga maniniil na walang sinumang pumipigil.

2 Mas mapalad pa ang mga patay dahil sa patay na sila kaysa mga buhay na kailangan pang mabuhay. 3 At mas mapalad pa kaysa kanila ang di pa isinisilang at hindi pa nasa​saksihan ang mga kasamaang ginagawa sa ilalim ng araw.

4 Nakita kong bunga lamang ng kompetensiya ng isa’t isa ang lahat ng pagpu​pun​yagi at lahat ng tagumpay. Ito rin ay walang katuturan at paghahabol sa hangin.

5 Nakahalukipkip ang hangal at kinakain ang sariling laman. 6 Ngunit mas mainam ang ka​lahating dakot na pahinga kaysa sandakot na pagpapakahirap at paghabol sa hangin.

7 May nakita pa akong walang saysay na bagay sa ilalim ng araw: 8 isang taong nag-iisa, walang anak ni kapatid, walang tigil sa pagtatrabaho, di magkaroong-kasiyahan sa kanyang kasakiman sa yaman: “Para kanino ako nag​tatrabaho at pinagkakaitan ng kasiyahan ang aking sarili?” Ito man ay wala ring kabuluhan at masamang negosyo.

9 Mas maligaya ang dalawang magkasama kaysa nag-iisa pagkat mas malaki ang kita sa ginagawa nilang dalawa, 10 at kapag nabuwal ang isa, may kasama siyang agad na magba​bangon sa kanya. Sawimpalad ang nag-iisa at walang magbabangon sa kanya. 11 At mas ma​init kung may kasiping sa higaan; nagtitiis ng gi​na​w ang nag-iisa. 12 Malulupig ang nag-iisa, ngunit makalalaban ang dalawa; hindi mada​ling ma​patid ang sinulid na may tatlong hibla.

13 Mas mabuti pa ang isang kabataang dukha at marunong kaysa isang hangal na matandang haring ayaw makinig sa payo. 14 Maaari pa si​yang manggaling sa bilang​guan at maluklok sa trono kahit ipinanganak na dukha sa kanyang kaharian. 15 Nakita kong lahat ng nabubuhay sa ilalim ng araw ay kumampi sa kabataang hu​malili sa hari, at di mabilang ang mga pumanig sa kanya. 16 Ngunit sa darating ay hindi maku​kuntento sa kanya. Ito ma’y wala ring katuturan; bale-wala at paghahabol lamang sa hangin.
Mga kasabihan ng marunong
17 Maging maingat sa pagpunta sa Bahay ng Diyos. Mas mainam na alay ang pakikinig kay​sa pag-aalay ng mga hangal; hindi nila alam ang kasamaang kanilang ginagawa.

5   1 Huwag maging mapusok at padalus-dalos sa pagsasalita sa harap ng Diyos, pagkat nasa langit ang Diyos at ikaw ay nasa lupa. Kaya pauntiin mo ang iyong mga salita.
2 Sapagkat nagbubuhat sa pagkabalisa ang mga panaginip at sa napakaraming salita ang hangal na pangako.

3 Kapag nangako ka sa Diyos, huwag mong ipagpaliban ang pagtupad niyon pagkat di niya kinalulugdan ang mga hangal. Tuparin mo ang iyong ipinangako.

4 Mabuti na ang huwag mangako kaysa di tuparin iyon.

5 Iwasan ang pagkakasala dahil sa panga​ko, na sasabihin pagkatapos sa ministro ng Diyos na isang pagkakamali lamang iyon. Bakit mo gagalitin ang Diyos dahil lamang sa iyong sina​bi at wawasakin mo ang gawa ng iyong kamay? 6 Sa malaking pangarap at maraming salita nag​mumula ang kawalang-saysay. Kayat ma​takot ka sa Diyos.

7 Kung makita mong inaapi ang dukha at ipinagkakait ang katuwiran at katarungan sa probinsya, huwag kang magtaka. Nagmamasid sa isang mataas na punong bayan ang isang mas nakatataas pa, at may isang naka​tataas pa sa dalawa ang nagmamasid sa kanila. 8 Sa ani ng lupa nakikinabang ang lahat, at pinag​liling​kuran ng hari ang lupain.

9 Hindi masisiyahan sa pera ang sinu​mang umiibig dito. Walang sapat na kinikita ang umi​ibig sa kayamanan. Walang saysay iyon.

10 Kapag sagana sa mabubuting bagay, sa​gana rin sa kumakain. At ang pakinabang ng may-ari ay ang magmasid.

11 Mahimbing ang tulog ng manggagawa, kaunti o marami man ang kanyang kinain. Ngu​nit di nakakatulog ang mayamang busog.

12 May natuklasan akong malaking kasa​ma​an sa ilalim ng araw: ang kayamanang inimpok ng mayaman para sa kanyang sariling kapahamakan. 13 Mawawala ang kanyang kayamanan minsang magkamali sa negosyo; wala siyang maiiwang anuman sa kanyang magiging anak.

14 Hubad siyang nanggaling sa sinapu​punan ng kanyang ina, hubad din siyang babalik. Wala siyang madadalang anuman sa mga naging bunga ng kanyang pagpa​pagal.

15 Isa rin itong grabeng kasamaan. Kung pa​anong dumating siya, aalis siyang gayon. Kayat ano ang napala nito sa ginawa niyang pagha​habol sa hangin? 16 Bakit kumain siya sa dilim sa buong buhay niya na may malaking kalung​ku​tan, paghihirap at pagka​bagabag?

17 Ito ang nakita kong mas angkop para sa tao: ang kumain, uminom at magpakaligaya sa lahat ng trabahong ginawa niya sa ilalim ng araw sa panahong bigay sa kanya ng Diyos; ito ang kanyang gantimpala. 18 Isang regalo mula sa Diyos kung binibigyan siya ng pagkain at ka​luwagan ng pagsasaya sa kanyang gawain. 19 Hindi man lamang niya pinag-isipan kung gaano pa siya katagal mabubuhay habang pi​nupuspos siya ng ligaya ng Diyos.
6    1 May nakita pa akong isang napakasama sa ilalim ng araw: ang taong nagtataglay ng malaking kayamanan, ari-arian, karangalan at lahat ng maaari pa niyang ha​ngarin; 2 ngunit di ipinahintulot ng Diyos na pakinabangan niya ang mga iyon; sa halip iba ang nakinabang. Napakasakit niyon at napa​kawalang-katuturan.

3 Ano kayat may sandaang anak ang tao at nabuhay siya nang maraming taon ngunit di natikman ang kaligayahan at wala ni sariling libingan! Sasabihin kong mas masuwerte pa ang ipinanganak na wala sa panahon. 4 Duma​ting siyang walang kabu​luhan at pauwi sa ka​diliman, at sa kadiliman matatago ang kanyang panga​lan. 5 Hindi siya nakakita ng araw, ni nakabatid kung ano ang liwanag. Ngunit mas nakapag​pahinga siya kaysa sa taong iyon. 6 Kung na​buhay man siya nang dalawang libong taon ngunit di nakatikim ng ligaya, di ba’t kap​wa rin sila patungo sa iisang lugar?

7 Nagtatrabaho ang tao para may makain, ngunit wala siyang kabusugan.

8 Mas mayroon ba ang matalino kaysa ha​ngal? Ano’ng kabutihan ng kaalaman sa duk​hang ang hinaharap ay mga panga​ngailangan?

9 Wari bang mas mabuti ang nakikita ng mata kaysa hinahangad ng puso. Iyan ma’y walang katuturan at paghahabol sa hangin.

10 Hinalagahan na ang lahat at alam ang ka​kayahan ng tao; hindi siya maaaring maki​​​pag​talo sa mas malakas.

11 Kayraming salita, kaylaking kawalang-say​say; ano ang mapapala riyan? 12 Sino ang nakaaalam kung ano ang mabuti para sa tao sa mga araw ng kanyang walang kuwentang buhay na parang aninong lumilipas? Sino ang maka​pagsasabi sa kanya kung ano pa ang mang​ya​yari sa ilalim ng araw kapag wala na siya?
7    1 Mas mabuti pa ang pangalang may dangal kaysa mabangong langis. Kayat ma​buti pa ang araw ng kamatayan kaysa araw ng kapanganakan.

2 Mabuti pa ang pumunta sa bahay ng nag​luluksa kaysa sa bahay ng nagpipista sapag​kat iyon ang wakas ng lahat at laging nagpa​paalaala ito sa mga buhay. 3 Mas mabuti ang lung​kot kaysa tuwa, dahil sa lunas ng kaluluwa ang malungkot na mukha. 4 Nasa bahay na may luksa ang puso ng marunong at nasa bahay na may pista naman ang puso ng mangmang.

5 Mas mabuting makinig sa bulyaw ng ma​runong kaysa awit ng hangal. 6 Parang lagutok ng mga tinik sa apoy habang nag​luluto ang ha​lakhak ng hangal.

7 Nagiging hangal ang marunong dahil sa paniniil; at binubulok ng suhol ang kanyang puso.

8 Mas mabuti ang makatapos kaysa magsi​mu​la; ang tiyaga kaysa pagkainip ng mapagmataas.

9 Huwag sumamâ agad ang iyong loob pag​kat nasa sinapupunan ng hangal ang samaan ng loob.

10 Huwag kang magtanong kung bakit mas mabuti ang mga nagdaang panahon kaysa ka​salukuyan. Hindi dikta ng karunu​ngan ang gan​yang tanong.

11 Singhalaga ng pamana ang karunu​ngan. Grasya ito sa mga sinisikatan ng araw. 12 Kung proteksyon ang pera, gayundin ang karunu​ngan. Ngunit ito ang kabutihan ng karunungan: binubuhay niya ang marunong.

13 Tingnan ang gawa ng Diyos. Sino’ng ma​kapagtutuwid sa niliko niya? 14 Maging maligaya sa araw ng kasaganaan at magdili​dili sa araw ng kalungkutan. 15 Parehong kaloob ng Diyos ang dalawang ito at di alam ng tao ang magaganap sa huli.

16 Huwag maging napakatuwid o napaka​talino, at baka makasira iyan sa iyong sarili. 17 Hu​wag maging napakasama o napakaha​ngal, baka mamatay kang di mo pa pana​hon.

18 Mas mabuting hawakan ang isa at huwag bitiwan ang iba. Inaangkupan kapwa ng taong may takot sa Diyos ang mga ito.

19 Pinalalakas ng karunungan ang maru​nong. Malakas pa ito sa sampung tagapama​hala ng lunsod. 20 Walang matuwid na tao sa mundo na laging kabutihan ang ginagawa at di nagkakasala.

21 Huwag pakadibdibin ang lahat ng naririnig mo; baka marining mo ang iyong aliping nag​sasalita ng masama tungkol sa iyo. 22 Batid mong maraming beses ka ring nagsalita ng di mabuti sa kapwa mo!
23 Matapos suriing mabuti ang lahat ng ito’y sinabi ko: “Magiging marunong ako!” 24 Ngunit mas malayo ang karunungan kaysa alinman, at napakalalim nito! Sino ang ma​ka​​​tu​tuklas nito?
25 Pinagsikapan kong alamin, pag-aralan at hanapin ang karunungan at katwiran, kayat na​​kita kong kahangalan ang kasa​maan at ka​lokohan ang katangahan.

• 26 Natagpuan kong mas mapait ang babae kaysa kamatayan. Isang patibong ang babae; bitag ang kanyang puso; at mga kadena ang kan​yang mga kamay. Maliligtas sa babae ang kinalulugdan ng Diyos ngunit madadakip ang makasalanan.

27 Tingnan ang natuklasan ko – sabi ng Guro – pagkatapos suriing isa-isa ang mga iyon, para maunawaan ko, 28 naghahanap ako ngu​nit wala pang natutuklasan; may natatagpuan akong isang lalaki sa sanlibo pero walang babae sa ka​​ni​lang lahat.

29 Tingnan ang natuklasan ko: ginawang ma​tu​wid ng Diyos ang tao, ngunit nawala sila sa kanilang mga akala. 

8   1 Sino ang katulad ng marunong? Sino pa ang makalulutas sa problema? Ang ka​runungan ng tao ang nagpapasaya sa kan​yang mukha – pinaaamo ang mabalasik nitong anyo.

2 Sundin ang utos ng hari alang-alang sa sumpang ipinangako sa harap ng Diyos, at 3 hu​wag ninyong bale-walain ito. Huwag kang kaagad na lumayo sa kanya; huwag kang mag​patuloy sa masamang usapin pagkat gagawin ng hari ang anumang gusto niya. 4 Nasusunod ang salita ng hari. Sino ang makapagtatanong sa kanya: “Ano ba ang ginagawa mo?”

5 Umiiwas sa gulo ang sumusunod sa kanyang utos. Alam ng marunong ang panahon at ang paghatol – 6 ang panahon ng pagkilos at ang halaga ng lahat.

Kabiguang mabigat ito para sa tao: 7 wala siyang alam sa posibleng mangyayari. Sino ang makapagsasabi sa kanya ng maaaring mang​yari? 8 Walang kapangyarihan ang tao sa hini​nga nito; hindi niya mapipigilan ito sa araw ng kamatayan. Walang saysay ang pag​​​si​​​sikap; ni makapagliligtas ang kasa​maan sa mga gawa niyon. 9 Ito ang nakita ko; pinag-iisipan ko nga ang lahat na nangyayari sa ilalim ng araw ha​bang pinagkalooban ang tao ng kapang​yari​hang makapaminsala ng kapwa.
• 10 Kaya nga nasaksihan ko ang libing ng ma​kasalanan at ang paghugos ng mga tao sa banal na lugar para parangalan siya; nali​mutan nila ang kanyang ginawa. Wala ring kabuluhan ito.

11 Wala agad nangyayari nang gawin ang masama, kayat malakas ang loob ng mga ta​ong gumawa ng masama. 12 Makasan​daang be​ses mang gumawa ng mali ang makasala​nan ngunit buhay pa rin ito.

(Alam na alam kong magtatagumpay ang taong matatakutin sa Diyos dahil sa may takot siya sa Diyos. 13 Ngunit walang kaliga​yahan para sa makasalanan; at dahil sa wala siyang takot sa Diyos, lilipas din siyang parang anino at di magtatagal ang kanyang buhay…)

14 May isa pang kawalang-katuturang nang​yayari sa lupa: may taong banal na tinatrato na parang makasalanan, at may makasalanan na​man na pinahahalagahan na parang taong banal. Wala rin itong saysay.

15 Kayat pinuri ko ang kasayahan; walang liligaya pa para sa tao maliban sa pagkain, pag-inom at pagpapasarap sa kanyang gawain sa buong buhay niya na ipinagkaloob sa kanya ng Diyos sa ilalim ng araw. 16 Sini​kap kong magkaroon ng karunungan, inisip-isip ko ang kala​ga​yan ng tao sa lupa, sa araw o sa gabing natutulog at walang malay. 17 At nakita kong walang tao na nakatuklas sa kabuuan ng gawa ng Diyos – kung anumang mga gawain niya sa ilalim ng araw. Kahit pa magtrabaho nang todo sa paghahanap ang tao, di pa rin niya matutuklasan. At kahit na sabihin pa ng marunong na maalam siya, di pa rin niya iyon natutuklasan.
 9   1 Pinag-isipan kong lahat ito at ngayon ko nauunawaang nasa Diyos ang matuwid at ang marunong, at lahat ng ginagawa nila. Hindi alam ng tao kung poot o pag-ibig ang nakalaan sa kanya. 2 At ito ang pinaka​walang-saysay: Iisa ang kapalarang duma​rating sa lahat – sa banal at sa makasalanan, sa malinis at sa marumi, sa nag-aalay ng handog at sa hindi. Pare-pareho para sa banal at sa makasalanan, para sa namamanata at sa nagpipigil na mamamanata.

3 Iisa ang kapalarang sumasapit sa lahat: ito ang kasamaang sumisira sa lahat ng nangyayari sa ilalim ng araw. Iyan ang dahi​lan kung bakit puno ng kasamaan at kahangalan ang puso ng tao habang nabu​buhay siya, kayat pinupunta​han niya ang mga patay. 4 May pag-asa habang kasama siya ng mga buhay; maigi pa ang asong buhay kaysa leong patay. 5 Alam pa naman ng nabubuhay na mamamatay sila; ngunit walang alam ang patay, wala silang na​ta​tanggap na gantimpala, maging ang alaala nila’y naglaho. 6 Nalipol na ang kanilang pag-ibig, pagkamuhi at pagkainggit, at wala na silang bahagi sa lahat ng nagaganap sa ilalim ng araw.
7 Humayo ka; kumain ka at uminom na may galak: ito ang pagpapahalaga ng Diyos sa iyong gawa. 8 Magdamit ng puti at paba​nguhan ang ulo.

9 Tamasahin mo ang buhay kasama ng mina​mahal mong asawa sa lahat ng araw sa walang-katuturang buhay na ipinagkaloob sa iyo ng Diyos, sapagkat iyan ang laan sa iyo sa buhay at sa gawaing tinutupad mo sa ilalim ng araw.

10 Tapusin mo na ang iyong mga gawain hanggat kaya mo, dahil sa piling ng mga patay na patutunguhan mo’y walang gawain, walang pagbabalak, walang kaalaman at walang karu​nungan.

11 May nakita pa ako sa ilalim ng araw: hindi ang mabilis ang nananalo sa takbuhan o ang malakas sa labanan; hindi sa maru​nong nauuwi ang pagkain ni sa matalino ang kayamanan o sa nag-aral ang pagtanggap, sapagkat may su​werte at malas na umaabot sa lahat.

12 Ngunit walang malay ang tao sa kanyang panahon; kung paanong nahuhuli sa lambat ang mga isda at sa silo ang mga ibon, nabubulid din ang mga tao sa kamalasang bigla na lamang dumarating sa kanila.
Mga kasabihan pa
13 May pinag-isipan pa akong mabuti sa ila​lim ng araw. 14 May isang maliit na bayang kaunti lamang ang nakatira. Ipinasya ng haring salakayin iyon at ipinakubkob, at itayo ang malaking kasangkapang pang​kub​kob laban doon. 15 Ngunit natagpuan ang isang taong dukha pero marunong, at iniligtas ng kanyang karunungan ang bayan. Ngunit hindi na na​alaala pa ang dukhang iyon. 16 Kaya sinasabi ko: “Mas mabuti ang karunungan kaysa lakas”, ngu​nit hinahamak ang karunungan ng dukha at di pinani​niwa​laan ang kanyang mga salita.
17 Nangingibabaw ang mga salita ng ma​ru​nong na mahinahong binigkas sa sigaw ng isang namumuno sa mga hangal.

18 Mas mabagsik ang karunungan kaysa mga armas; malaking kaligayahan ang winawasak ng makasalanan.

10      1 Gaya nang pagpapabaho ng mga patay na langaw sa isang tapayan ng maba​ngong langis, gayundin nagiging mas mabigat ang katiting na kahangalan kaysa karunungan at karangalan.

2 Ang puso ng marunong ang nag-aakay sa kanya tungo sa katwiran; ang puso ng hangal ang nag-aakay naman sa kanya tungo sa ka​ma​lian.

3 Ipinakikita kahit na sa kalsada ang kaha​ngalan ng hangal dahil sa kanyang walang direksyong paglakad.

4 Huwag magdamdam kapag nagalit sa iyo ang pinuno, mga grabeng pagkakamali ang naiiwasan ng hinahon.

5 Isa pang kasamaang natuklasan ko sa ila​lim ng araw: ang pagkakamali ng mga pinuno. 6 Itinatampok nga ang hangal at ibina​baba ang marurunong. 7 Nakakita ako ng mga aliping sa​​kay sa kabayo habang naglalakad na parang alipin ang mga prin​sipe.

8 Puwedeng mahulog sa patibong ang hu​muhukay doon at puwedeng matuklaw ng ahas ang bumubutas ng pader.

9 Puwedeng mabagsakan ng mga bato ang naghuhukay noon at puwedeng masu​gatan ang nagsisibak ng troso.

10 Kailangang malakas ang bagsak ng pa​lakol kung mapurol ito at di naihahasa; dunong ang tawag sa bentaha ng paghahasa. 11 Kapag tumangging magayuma ang ahas at nanuklaw ito, ano ang silbi ng manggagayuma?

12 Mapagmahal ang mga salitang luma​labas sa mga bibig ng marunong, ngunit ang mga bibig ng hangal ang nakasisira sa kanya. 13 Nag​sisimula sa kahangalan ang kanyang talumpati at nagwawakas na puno ng kalokohan. 14 Ba​yaan siyang magsalita!

(Hindi alam ng tao kung ano ang posib​leng mangyayari, at sino’ng magsasabi sa kanya kung ano ang sasapitin niya?)

15 Kinaiinipan ng hangal ang anumang gawa; ni di niya alam ang kalsada papuntang kaba​yanan.

16 Sayang ka, O lupa! kung binata ang iyong tagapamahala at mga prinsipeng nagpipista sa umaga. 17 Masuwerte ka, O lupa kapag may hari kang dakila at ang mga prinsipe ay nagsisikain sa tamang oras, gaya ng marapat sa mga man​dirigma, sa halip na maglasing.
18 Lumulundo ang kisame dahil sa kata​maran ng mga bisig, at tumutulo ang bubong dahil sa kapabayaan ng mga kamay.

19 Naghahanda ng pagkain para mabusog at ibinibigay ng alak ang sigla ng buhay, samantalang pera ang sagot sa lahat ng bagay.

20 Huwag mong sumpain ang hari kahit na sa isip lamang, at huwag mong isumpa ang ma​yaman sa pagkakahiga mo sa iyong kuwarto, sapagkat ikukuwento ng mga ibon sa himpapawid ang sinasabi mo at ipapahayag ng mga tagapagbalitang lumilipad.

11      1 Ihagis sa tubig ang iyong tinapay at paglipas ng takdang panahon muli mo itong matatagpuan. 2 Ibahagi sa pito o kahit pa sa walo ang ari-arian mo sapagkat di mo batid kung anong kamalasan ang sasapit sa lupa.

3 Kapag makapal ang mga ulap, noon umu​ulan sa lupa, at kapag paharap sa timog o hilaga ang tumba ng punungkahoy, doon siya hihiga.

4 Hindi maghahasik ang nakatingin lamang sa hangin at hindi mag-aani ang naka​​​tingin lamang sa mga ulap.

5 Gaya ng di mo pagkaalam kung pa​anong pumapasok ang hininga sa mga katawang nasa sinapupunan ng ina, hindi mo rin mauunawaan ang gawa ng Diyos na lumikha sa lahat ng bagay.

6 Magpunla ka sa umaga at huwag pati​gilin ang iyong kamay sa hapon sapagkat di mo alam kung alin sa dalawang ito ang mas maga​ling. Paano kung lumabas na parehong maga​ling ang dalawa?
Kayat patungo ang tao sa kanyang tahanang walang-hanggan

• 7 Kawili-wili ang liwanag, at mabuti para sa mata ang makakakita sa araw. 8 Maraming taon man mabu​hay ang tao, kamtin nawa niya ang lahat ng kaliga​ya​han sa mga iyon, iniisip niya na magiging marami ang madidilim na araw at walang kahu​lugan ang lahat na darating pa.

9 Magsaya ka, binata, sa iyong kaba​taan, at nawa’y bigyan ka ng ligaya ng iyong puso habang bata ka pa; sundin ang gusto mo at tuparin ang iyong mga pa​nga​rap ngunit alalahaning hahatulan ng Diyos ang lahat ng ginagawa mo.

10 Itaboy ang lungkot na galing sa puso mo at ang kirot na galing sa laman mo, sapagkat di magtatagal ang kaba​taan at ang itim na buhok.

  12     1 Alalahanin ang Lumikha sa iyo habang bata ka pa, bago duma​ting ang panahon ng kalungkutan kung kailan sasabihin mong: “Wala itong kasi​yahang naidulot sa akin,”

2 at bago mawalan ng liwanag ang araw, buwan at mga bituin, bago magtipong muli ang mga ulap pagkaulan.

3 Sa araw ng panginginig ng mga tagapag-ingat ng bahay, kapag yu​muko ang mga mandirigma at huminto sa pag​gawa ang mga nasa gilingan dahil sa iilan na lamang sila, kapag naging takipsilim para sa mga naka​sungaw sa bintana 4 at sarado ang mga pinto at humina ang ingay ng gilingan, huminto sa paghuni ang langay-langa​yan at napipi ang awit ng ibon, 5 kapag naka​katakot ang mga dalisdis at ang paglakad doon, sa kabila ng pamumu​lak​lak ng mga punong almen​dro at pagtaba ng mga kuliglig at pamu​mu​nga ng mga alkapara na wala namang saysay,

sapagkat patungo na ang tao sa kan​yang walang-hanggang tahanan at natiti​pon sa kalye ang mga tagapag​luksa,

6 bago mapatid ang pilak na kadena at mabasag ang gintong lampara,

bago mawasak ang timba sa balon o ang gulong sa gilingan,

7 bago bumalik ang alikabok sa pinag​mulang lupa at ang hininga naman sa Diyos na nagkaloob niyon.

8 Walang kuwenta, walang kuwenta! Nag​sasalita ang Guro: walang kuwenta ang lahat!

9 Bukod sa pagiging marunong, nag​turo rin ng karunungan si Cohelet sa bayan; nakinig siya, nag-aral at nagsaayos ng maraming ka​sabihan.

10 Nagsikap ang Guro na sumulat sa kawili-wiling estilo at matapat sa pagpapahayag ng mga salita ng katotohanan.

11 Tari ang mga salita ng marunong, para bang nakabaong mga pako ang natipon nilang kasabihang iniregalo ng iisang Pastol.

12 Anak ko, huwag kang lumampas. Walang wakas ang pagsulat ng maraming aklat at na​kakapagod naman ang puspu​sang pag-aaral.

13 Konklusyon ng bawat nasabi na: Mata​kot sa Diyos at sundin ang kanyang mga utos, sa​pagkat dito lamang nana​nangan ang tao. 14 Hinahatulan ng Diyos ang lahat ng gawa, lahat ng nakatago, maging mabuti man ito o ma​sama.

